Онытырга хакыбыз юк!
Рәхмәт сезгә, рәхмәт авылдашлар, 

Рәхмәт сезгә яңа буыннан

Май гөлләре чәчәкләнгән чакта,

Соңгы фашист илдән куылган.

Килмешәкләр өчен ил капкасын

Мәңге ачылмаска яптыгыз.

Сүнмәс нинди хәтәр җилләрдә дә

Сезнең гомер, сезнең яктыгыз!

   9 нчы сыйныф укучылары сыйныф җитәкчеләре Сәгыйрова Л.М. белән бергәләп Бөек җиңүнең 70 еллыгына багышланган альбом төзиләр. Бу альбомда укучылар үзләренең бабаларының сугыш кырларындагы батырлыкларын, тылда күрсәткән ару-талусыз хезмәтләрен чагылдыралар. Сугыш күренешләре рәсемнәре, иншалар белән тулыландыралар.

   Бөек Ватан сугышы беткәнгә 70 елга якын вакыт узса да, сугыш хатирәләре тоныкланмый. Дошманга күкрәк киереп каршы торган, изге җиребезне саклап калган, аның иминлеге өчен гомерләрен дә кызганмаган каһарманнар һичкайчан онытылмас. Җиңү бәйрәмнәре тагын шаулап узар. Ләкин кешеләр йөрәгендә сугыш калдырган яралар һаман да сыкрый шул әле. Без халкыбызның сугышта күрсәткән батырлык һәм фидакарьлекләрен, зур югалту һәм корбаннарын һич кенә дә истән чыгармаска тиешбез. Безнең авылдашларыбыз , бабаларыбыз бу сугыш афәтенең тере шаһитлары булганнар.  Яшли сугышка китеп, алгы сызыкта булулар, әсирлек җәфалары кичерүләр, ачлык, салкын окопларда өшүләр, яныңда ук ату, шартлау, иптәшләреңнең үлүе ...  Сугыш истәлекләре белән танышканда алар барысы да тере картина булып күз алдыннан уза. Һәркем, бу аяусыз сугыш вакыйгаларын күз яшьләрсез генә сөйли алмый. Ә сөйләргә кирәк. Яшь буын сугыш фаҗигасенең тирәнлеген аңласын; ирекнең, муллыкның кадерен белсен, күкнең аязлыгы өчен башларын салган сугыш корбаннарына рәхмәтле булсын өчен, аларны сугыш истәлекләре белән һәрвакыт таныштырып торырга кирәк.

Лениград  блокадасын искә алдык.

Быел  Ленинградны  фашист илбасарлары блокадасыннан тулысынча азат итүгә 71 ел тулды. Шушы уңайдан Туймәт төп белем мәктәбендә "Блокадалы Ленинград" темасы астында тантаналы линейка үтте.  5 - 9 нчы сыйныф укучылары каршында тарих укытучысы Сәүбанова Зилә Мингата кызы чыгыш ясады.  Укучылар тематик презентация барышында Ленинград өчен искиткеч авыр булган 871 көн эчендә барган вакыйгаларны күз алдыннан кичерделәр. Катлаулы тормыш шартларына эләгүләренә карамастан шәһәр кешеләренең рухлары сынмавы, төшенкелеккә бирелмәүләре һәм олысыннан алып кечесенә кадәр  Җиңүне якынайту өчен кулыннан килгән кадәр ярдәм итәргә тырышып яшәүләре турында белделәр.

27 нче гыйнвар - Ленинград блокадасы өзелгән көн буларак тарихка кереп калды. Төп-төгәл - 871 көн дәвам иткән әлеге мәхшәрнең кайтавазы бүген дә үзен сиздереп тора. Ленинград блокадасы 2 миллионнан  артык кешенең гомерен кисә. Бүгенге көндә Казаныбызда 230 дан артык Ленинград блокадасы ветераны гомер кичерә.

Шуларның берсе Александр Федорович Стручков. Аның яшь буынга теләге мондый: "Бу тормышта күпне күргән кеше буларак шуны әйтәсем килә: хәзерге тормышыбыз җәннәткә тиң. Хәзер бит бөтен нәрсә дә бар. Урамга чыксак - аяз күк йөзе, иң мөһиме - тынычлык. Сез, яшьләр, без күргән михнәтләрне күрмәвегез белән бәхетле. Хәзерге тормышны сусыз, җылысыз, яктылыксыз, ризыксыз күз алдына да китерә алмый торгансыздыр..." Менә шушындый тетрәндергеч вакыйгаларны 6 нчы сыйныф укучылары үзләренең сыйныф сәгатендә бер-берләренә сөйләделәр. Презентация дә күрсәттеләр. Укучылар! Әгәр сез тыныч өйдә яшисез,  иркен мәктәпләрдә укыйсыз, айлы кичтә үзегезнең дусларыгыз белән серләшеп утырасыз икән, белегез - бу җирдә сезнең матур яшәвегез өчен меңләгән солдатларның каны түгелгән. Бу тормышның кадерен белегез, кадерле балалар!
Сталинградны азат итүгә 72 ел.
1943 нче елның 2 феврале - бу көн Сталинград сугышында хәлиткеч җиңү көне буларак билгеләп үтелә. 5 нче сыйныф укучылары 2 февраль көнне политинформация сәгатендә "Сталинград - хәлиткеч сугыш" дип исемләнгән тәрбия чарасы үткәрделәр. Сыйныф җитәкчесе Гыййниятуллина Роза Габдрәшит кызы бу чарага бик эчтәлекле презентация дә күрсәтте. Йөрәкләрне өтеп алырлык вакыйгаларны күз алдыннан кичергәндә, барлык балаларның да теләге бер иде: "Шундый сугышлар кабатланмасын, безгә бу кансызлыкны, дәһшәтне кабат күрергә язмасын, дөньяларыбыз тыныч булсын иде. Кирәкми безгә сугыш!"

